
Фанетыка і арфаэпія. Графіка і арфаграфія
Урок № 72: Правапіс У і Ў 
Мэты: узнавіць і пашырыць веды пра напісанне у, ў, набытыя ў пачатковай школе;  засвоіць розніцу паміж у складовым і ў нескладовым; навучыць прымяняць веды ў незнаёмай сітуацыі; выхоўваць любоў да роднай мовы, садзейнічаць развіццю творчых здольнасцей вучняў.
Задачы: стварыць умовы для ўзнаўлення і паглыблення ведаў вучняў пра асаблівасці
правапісу літар у і ў; садзейнічаць развіццю звязнага вуснага і пісьмовага маўлення вучняў, іх аналітычных здольнасцей; выхоўваць пачуццё адказнасці за вынікі сваёй працы на ўроку, спрыяць павышэнню матывацыі да вывучэння роднай мовы.
Тып урока: урок тлумачэння новага матэрыялу.
Абсталяванне: падручнік, сшыткі, карткі, прэзентацыя.
Эпіграф: Дабрыня – візітная картка сапраўднага чалавека.
Ход урока
I.Арганізацыйны момант урока
Добры дзень, дзеці! Сядайце.
Кожны чалавек вітаецца па некалькі разоў на дзень. Адны вітаюцца поціскамі рук, другія – абдымкамі, трэція – пацалункамі. Мы ж з вамі будзем вітацца вось так (падымае зялѐны смайлік). А вы са мной вітайцеся толькі тады, калі я вітаюся непасрэдна з вамі.
Увага!
[image: ]Я вітаю тых, хто падрыхтаваўся да ўрока.	
Я вітаю тых, у каго сѐння дрэнны настрой.
Я вітаю тых, у каго сѐння добры настрой.
Я вітаю тых, хто любіць сваю краіну.
Я вітаю тых, хто любіць чытаць.
Я вітаю тых, хто імкнецца быць добрым. 
Наш сѐнняшні ўрок пройдзе пад дэвізам “Дабрыня – візітная картка сапраўднага чалавека” (на дошцы).
Усміхніцеся, бо ўсмешка – гэта кропелька дабрыні. 
II. Праверка дамашняга задання. Актуалізацыя ведаў
· Ці былі якія-небудзь цяжкасці пры выкананні дамашняга задання? 
· Якія словы былі незразумелымі?
III. Паведамленне тэмы, пастаноўка мэт урока, матывацыя вучэбнай дзейнасці
Сѐння на ўроку мы з вамі пазнаѐмімся з правапісам у і ў (вучні запісваюць у сшытак дату і тэму).
· Скажыце, калі ласка, якія мэты нашага ўрока? Што мы павінны з вамі навучыцца рабіць?
У гэтым нам дапамогуць дзеясловы-падказкі:
Узнавіць і пашырыць ……
Засвоіць …
Выхоўваць…
IV. Тлумачэнне новага матэрыялу
1)Паняцце пра у (складовае) і ў ( нескладовае)
- Паглядзіце, калі ласка, на пары слоў, якія запісаны на дошцы пад лічбай 1.
На дошцы:  у-ва-га – няў-ва-га
	у-ме-лы – няў-ме-лы 
- Якія гукі ўтвараюць склад: галосныя ці зычныя?(галосныя)
- Чаму гук [у ]называецца складовым, а гук [ ў] – нескладовым?
 - Які вывад мы можам зрабіць?
Гук[ у ]– галосны, ён утварае склад.
Гук [ў ]– зычны, ён не ўтварае склад.
· Добра, якія вы малайцы.Пераходзім да слоў, якія запісаны пад лічбай 2.
На дошцы: урок-на ўроку, слава-слаўны,прасілася- прасіўся.
· Скажыце, на месцы якіх гукаў з’яўляецца гук [ў]?
На месцы гукаў [у], [в], [л] пішацца ў.
2) Правапіс ў (нескладовага) 
- Звярніце,калі ласка, сваю ўвагу на слайд . Давайце прачытаем невялікую рыфмаванку. Скажыце, якое правіла вам вядома яшчэ з пачатковай школы?
Ў(нескладовае) просіцца
Пасля галоснага стаць:
Правіла гэта ўсім людзям вядомае –
Дружыць з галоснымі ў (нескладовае).
· Якое правіла схавана ў гэтай рыфмаванцы?
3)Праца з правілам (апорная схема)
 - А зараз давайце пазнаѐмімся з правапісам ў. У гэтым нам дапаможа апорная схема (у кожнага на парце).
             У складовае                                                                                        Ў нескладовае
         ГАЛОСНЫ (складовы )                                                                  ЗЫЧНЫ (нескладовы)
          утварае склад                                                                                       склад не ўтварае
                                                                  перадаюцца літарамі
                   У                                                                                                            Ў
Пішацца пад націскам                                                                      Пішацца пасля галосных
у пачатку слова: да урны                                                               у пачатку слова: вельмі ўдзячны 
у сярэдзіне: аукаць                                                                         у сярэдзіне: кнігаўка, шоўк
Пішацца ў запазычаных словах                                                    у канцы: забраў, братаў
на –ум, -ус: страус                                                                          пасля “ “ і дэфіса, калі
на канцы: фрау                                                                                папярэдняе слова заканчваецца
Пішацца ў пачатку ўласных імѐн:                                                 на галосны: паўночна- ўсходні.
на Украіне                                                                                        Кнігу “Казкі” ўчора прачытаў.
Пасля знакаў прыпынку:
У полі , у лесе – усюды кветкі.
4) Вызначэнне міжпрадметных сувязей
- А зараз мы трошкі адпачнем і паслухаем пра помнік літары Ў у Полацку ( расказвае падрыхтаваны вучань).
7 верасня 2003 года ў геаграфічным цэнтры Еўропы – горадзе Полацку – быў устаноўлены помнік літары ў (“ў нескладовае”, “ў кароткае”). Ён зроблены ў выглядзе стэлы, на яе гранях размешчаны рэльефныя выявы літары.   Ля падножжа помніка размешчаны надпіс: “ Ад Еўфрасінні, ад Скарыны… ад Полацка пачаўся свет”. Помнік можа служыць сонечным гадзіннікам. Пры яго адкрыцці, што адбывалася падчас святкавання Дня пісьменства, гаварылася пра ўнікальнасць літары ў, сцвярджалася, што такой літары няма ў алфавітах свету, распавядалася пра непаўторную меладычнасць і мяккасць гуку, пазначанага ѐй.
Літара ў (нескладовае) была прапанавана ў 1870 годзе рускім філолагам Пятром Бяссонавым. Доўгі час па тэхнічных прычынах пісалася як літара у. Больш паслядоўна ў беларускім пісьме выкарыстоўваецца з 1890-х гадоў. 
V. Замацаванне ведаў
Праца з падручнікам (Беларуская мова: вучэб. дапам. для 5-га кл. устаноў агул. сярэд. адукацыі з беларус. і рус. мовамі навучання: у 2 ч. / В.П.Красней [і інш.]. – Мінск: Нац. ін-т адукацыі, 2019.)
Практ.133 - трэба спісаць сказы, устаўляючы літары і раскрываючы дужкі.
Праца з нагляднасцю
· Звярніце сваю ўвагу на карцінкі, змешчаныя на  дошцы. Давайце агучым, што мы там бачым. Сэнс якіх слоў незразумелы?
Клоўн - цыркавы артыст-комік. Раўнд - прамежак часу ў боксе, на працягу якога адбываецца адна схватка бою. Накаўт -  стан баксёра ў час бою, калі ён пасля вельмі моцнага ўдару на працягу 10 секунд не можа падняцца і лічыцца пераможаным. Скаўт - член дзіцячай або юнацкай арганізацыі ваенна-палітычнага характару (англ.- разведчык). Ноўтбук - партатыўны персанальны камп'ютар.
VI.Фізкультхвілінка
Каб уважлівымі быць, трэба трошкі адпачыць.
Раз – падняцца, усміхнуцца, два – сагнуцца, разагнуцца.
Тры – галаву ўверх падняць, на чатыры – паківаць.
Пяць – рукамі памахаць. Шэсць – як я – хутчэй прысесці,
Сем – за парты ціха сесці. Восем – сшыткі падраўняць,
Дзевяць – кніжку ў рукі ўзяць, Дзесяць – будзем працаваць.
VII. Сістэматызацыя вывучанага
Праца з рабочым сшыткам ( Тумаш, Г.В. Беларуская мова. 5 клас: рабочы сшытак: дапам. для вучняў устаноў агульнай сярэдняй адукацыі з беларус. і рус. мовамі навучання / Г.В.Тумаш. – Мінск: Аверсэв, 2018.)
Практыкаванне 38: устаўце літары, адгадайце загадкі.
Практыкаванне 39: устаўце прапушчаныя літары
Ваку…м, апо…дзень, б…ксіраваць, рады…с, эр…дыт, стра…с, дж…нглі, а…табаза, аквана…т, сакса…л, кенг…ру, да…но,  гладыёл…с, пне…манія.
*А зараз абмяняйцеся сшыткамі, каб праверыць заданне (адказы на слайдзе + каменціраванне).
Лексічная работа 
А) Крыжаванка

1.Чалавек, які вучыць дзяцей(настаўнік)
2.Драўляная хатка для шпака(шпакоўня)
3.Птушка, якая робіць гнёзды пад стрэхамі(ластаўка)
4.Чалавек, які займаецца паляваннем(паляўнічы)
5.Другі дзень тыдня(аўторак)
Б)Падбор  беларускіх адпаведнікаў, тлумачэнне іх значэння:
Открытка                                 рыдлёўка;
лопата                                      шпакоўня;
скворечник                              паштоўка
хлопок		будаўнік
строитель		бавоўна

VIII. Падвядзенне вынікаў урока
- Падвесці вынікі ўрока нам дапаможа казка.
Казка
- У казачнай краіне галосных жыла літара У, а ў суседняй краіне, краіне зычных, жыла-была літара Ў. Жылі яны сабе, жылі, добрасумленна працавалі. Ведалі адна пра адну. Ім казалі, што яны знешне вельмі падобныя. І вось аднойчы…
-Як вы думаеце, што здарылася аднойчы? (Вучні прапаноўваюць свае варыянты працягу казкі).
Аднойчы літары сустрэліся, каб пазнаѐміцца, расказаць пра сябе. Сустрэўшыся, доўга разглядвалі адна адну, а потым…
-Што было потым?
Яны ўбачылі, што сапраўды вельмі падобныя, але лѐс у кожнай свой, у кожнай сваѐ жыццѐ, свая праца, свае абавязкі. У складовае вырашыла расказаць пра сябе…
-Што расказала У складовае?
У складовае расказала аб тым, што пішуць яе ў пачатку сказаў, пасля знакаў прыпынку і пасля зычных, у пачатку ўласных назваў, у некаторых запазычаных словах.
А потым ў нескладовае таксама расказала пра сваё жыццё, пра сваю працу…
-Што ж расказала Ў нескладовае пра сябе?
Ў нескладовае расказала, што яе пішуць пасля галосных, калі яно чаргуецца з гукамі [л], [в ].
Доўга гутарылі сяброўкі, прыводзілі прыклады слоў, дзе яны пішуцца…
-Як вы думаеце, якія словы яны маглі назваць у якасці прыкладаў?
Час праляцеў хутка, прыйшла пара развітвацца. Сяброўкі вырашылі сустракацца. А сустрэчы іх маглі адбывацца толькі тады, калі…
-Калі У і Ў маглі сустракацца?
Калі іх запрашалі на ўрок пры вывучэнні тэмы “Правапіс літар У, Ў”.
Вось так пазнаѐміліся літары у, ў, пасябравалі і пачалі сустракацца.
IХ.Рэфлексія
- А зараз паглядзіце на трохкутнік:
-Хто з вас аказаўся на вяршыні ведаў па тэме?(Вучні падымаюць рукі, настаўнік запісвае колькасць у піраміду).
-У каго засталіся пытанні па тэме? (Вучні падымаюць рукі, настаўнік запісвае колькасць у піраміду).
-Каму яшчэ трэба папрацаваць? (Вучні падымаюць рукі, настаўнік запісвае колькасць у піраміду).	
Х. Запіс дамашняга задання, яго тлумачэнне
У нескладовае –
Літара бядовая.
Хто яе не ведае,
Той двойкай паабедае!
А каб вам “не паабедаць двойкамі”, дома трэба вывучыць правіла (§18) і выканаць практ.140 (пісьмова) – трэба спісаць тэкст, устаўляючы  прапушчаныя літары.
ХI.Выстаўленне адзнак за ўрок
- Вы ўсе сёння малайцы, актыўна працавалі. Адзнакі за ўрок.

